
“Kalaallit Nunaata uuliasiornermut aatsitassarsiornermullu 2014-imiit 2018-imut periusis-

saani nutaami Naalakkersuisunit saqqummersinneqartumi paasissutissat aallaavigalugit 

aatsitassarsiornermi suliffissuaqarnitta ineriartortinnissaanut periarfissat pillugit 

apeqquteqaat aallaavigalugu oqallisissiatut siunnersuut. 

(Inatsisartunut ilaasortat Sara Olsvig aamma Naaja H. Nathanielsen, Inuit Ataqatigiit) 

 

Takorluugarsuit nuannernerpaat piviusunit nuannerpallaanngitsunik taarserneqarput. 

Taamaagunarluinnaqqissaarpoq aatsitassarsiortut massakkorpiaq inissisimanerat. 

Nassuerutigisariaqarparput aatsitassanik pilluakataarnissarsuarput aallartikkallarunnanngitsoq, 

taamaakkaluartoq annertunngikkaluamik aatsitassarsiulersinnaavugut.  

 

Nutaarsiassaavorli nuannersoq aatsitassarsiortunnguleratta. True North Gems  aligunik 

aappaluttunik piiaaffimmik sanalluni aallartippoq aamma suliniutit allat annertunngitsut 

pilersaarutaapput.  

 

Nuannerpallaanngitsortaa tassaavoq massakkorpiaq annertuumik uuliasiornissaq 

aatsitassarsiornissarlu aallartikkallartussaanngillat. Mumipallassinnaavorli massakkorpiarli 

eqqarsaatigisariaqagarput tassaavoq suliniutinik annertuumik 

piviusunngortoqarallarunnanngittoq. 

 

Demokraatini isumaqarpugut sulissutigisariaqagarput tassaasoq, Kalaallit Nunaata piffissaq 

ungasinnerusoq isigalugu aatsitassarsiorfittut aningaasaliiffigissallugu qularnaatsuunissaa 

tatiginartuunissaalu. Pisariaqarpoq amerlasuut atasinnaasunik isumaqatigiissuteqarnerat 

tunngavigalugu qularnaassagipput aningaasaliiffigiuminartuunissarput, nunat allamiut 

aningaasaliisartut  nunatsinnut aningaasaleerusussuseqalersillugit. Peqataanilli pisariaqarpoq 

aalajangeriikkanik piumallerlutalu allannguisassannginnerput.  Aningaasaliisartut 

ilisimasariaqarpaat suut tunngavigisinnaanerlugit. Allatut oqaatigalugu nunarsuarmioqatitsinnut 

takutittariaqarparput, nunarput ullormiit ullormut naalakkersorneqartuunngitsoq. Taamaappat 

piffissaq qaninnerusoq isigalugu nunatsinni annertuunik aningaasaliisarnissaq 

soqutigineqaleriartoqqissaaq.  

 

Tamatuma saniatigut pingaaruteqarpoq, qanoq iliorluta aatsitassarsiornerit inuiaqatigiinnut 

tamanut iluaqusiinissaat  ersarissumik pilersaarusiortariaqarparput. Tamatumunnga atatillugu 

Demokraatini isumarput naapertorlugu pingaaruteqarpoq ilinniartitaanerup 

suliffissaqartitsinerullu sulissutiginissaat.  Ingerlatseqatigiiffissuit nunani allaneersut 

pisussaaffilertariaqarput nunaqavissunik piginnaanngorsaanissaminnut pikkorissaanerit 

assigisaallu atorlugit. Aamma tamatuma saniatigut pisussaaffilerneqassapput ilinniarnermut 

atatillugu sungiusaatigalugu sulisussanik  ilinniartunillu atorfinitsitsisarnissaminnut.  

Naggataatigut ingerlatseqatigiiffissuit oqaloqatigisariaqarpagut eqaatsunik oqitsunillu 

sullivissanik periarfissiuusseqqullugit, inuiaqatigiinni siunissami atorfiit taamaattut 

pisariaqartilersussaagatsigit.  

 

Demokraatini taakkuugallarput oqallinnermut ilanngukkusutagut.  

 


